Коми Республикаын кутіс уджавны амбулаторнӧй гемодиализлӧн выль клиника
Медицина шӧрин воссис талун Сыктывкарын. Клиникасӧ лӧсьӧдӧма канму-асшӧр уджъёртасьӧм принципъяс вылын Коми Республикаса Веськӧдлан котыр да «Фесфарм» компания костын.

«Проектыс збыльмӧдсьӧ компаниялӧн инвестицияяс тшӧт весьтӧ. Тӧд вылӧ босьтӧмӧн, мый республикаса Веськӧдлан котыр могмӧдӧ клиникалысь уджсӧ медицинскӧя быть страхуйтан система серти, тайӧ гӧгӧрвосьӧ сідзи, мый быд пациент кутас босьтны гемодиализ услугаяс зэв бур условиеясын дзик мынтысьтӧг», - тӧдчӧдіс шӧринсӧ талун восьтігӧн Коми Республикалӧн Веськӧдлан котырса Веськӧдлысьӧс вежысь Тамара Николаева.

«Фесфарм» компанияса медыджыд директор Александр Фесюк тӧдмӧдіс Т.Николаеваӧс пациентъяслы сетан медицина услугаясӧн. Клиникаын немеч производствоса 35 высокоточнӧй диализатор, кутшӧмъяс отсӧгӧн позьӧ бурдӧдны хроническӧя вӧрк висьӧмӧн нёрпалысь 300 мортӧс. Шӧрин уджалӧ нёль сменаӧн, сы вӧсна пациентъяс вермасны прӧйдитны процедураяссӧ кӧть кутшӧм кадӧ. Тайӧ оборудованиеыс вермӧ бӧрйыны лӧсялана процедурасӧ быд мортлысь  аслыспӧлӧслунсӧ артыштӧмӧн.

«Ӧні став московскӧй командаыс Сыктывкарын. Уджалӧны медицина наукаса нёль доктор, медицина наукаса квайт кандидат, мукӧдыс ставныс — вылыс категорияа врачьяс. Ми кутам уджавны тані сэтчӧдз, кытчӧдз меставывса кадръяс пиысь медицина персоналсӧ огӧ велӧдӧй колана ногӧн уджавны тайӧ аппаратъяс вылын. Колӧ, медым медицина услугаяслӧн качествоыс Москваын да Сыктывкарын эз торъявны», - гӧгӧрвоӧдіс А.Фесюк.
Дінмулӧн министръяс кабинетса веськӧдысьӧс вежысь донъяліс клиникалысь кадрӧвӧй да техника боксянь вынйӧрсӧ. 
«Шӧриныс лӧсялӧ став мирӧвӧй корӧмъяслы да стандартъяслы, тайӧ дзик выль качествоа медицина отсӧг сетӧм. Ми и водзӧ кутам быд боксянь отсавны ӧтувъя уджын тайӧ да татшӧмсяма проектъяслы», - кывкӧрталіс Т.Николаева. 

*** «Фесфарм» босьтӧ 1 места странаын гемодиализ процедураяс качество серти. Татшӧмсяма шӧринъясыс странаын 12: 7 Москваын, 4 Нижний Новгородын да 1 Сыктывкарын.
